ЎЗБЕКИСТОН РЕСПУБЛИКАСИ НОМИДАН
Ҳ  У  К  М

 2020 йил май ойининг 6 куни, жиноят ишлари бўйича Тошкент шаҳар Сирғали туман суди, очиқ суд мажлисида, ўз биносида, раислик қилувчи Ш.Ш.Бакаев, судья ёрдамчиси М.Турсунованинг котибалигида, тарафлардан Тошкент шаҳар Сирғали туман прокурорининг ёрдамчиси А.Салиховнинг иштирокида, Эшниязов Шохрух Бердияровичга оид  1-214/20-сонли жиноят ишини кўриб чиқди. 
Иш ҳужжатларига кўра;
Эшниязов Шохрух Бердиярович (Eshniyazov Shoxrux Berdiyarovich), 31 октябрь 1991 йилда Тошкент шаҳрида туғилган, миллати ўзбек, Ўзбекистон фуқароси, маълумоти ўрта, оилали, икки нафар вояга етмаган фарзанди бор, вақтинча ишсиз, муқаддам судланган: 1). ЖИБ Шайхонтоҳур туман судининг 20.07.2006 йилдаги ҳукми билан, ЖКнинг 169-моддаси 3-қисми “а” банди, 25,169-моддаси 3-қисми “а” банди, 227-моддаси  2-қисми “а” банди билан, ЖКнинг 83, 57, 59-моддалари тартибида 3 йил озодликдан маҳрум қилиш жазоси тайинланиб, ЖКнинг 72-моддаси қўлланилиб 1 йил синов муддати белгиланган; 2). ЖИБ Шайхонтоҳур туман судининг 24.042008 йилдаги ҳукми билан, ЖКнинг 166-моддаси 2-қисми “в” банди билан ЖКнинг 82,57-моддаларини қўллаб 186.300 сўм жарима жазоси тайинланган, жарима тўланган; 3). ЖИБ Чилонзор туман судининг 07.12.2018 йилдаги ҳукми билан, ЖКнинг 277-моддаси 3-қисми “г” банди билан 2 йил 10 ой 7 кун озодликни чеклаш жазоси тайинланиб, жазодан 25.12.2019 йилдаги ажримига кўра ЖКнинг 73-моддасига асоан ўталмай қолган 1 йил 10 ой 7 кун озодликни чеклаш жазосидан муддатидан илгари шартли равишда озод этилган, Тошкент шаҳар, Олмазор тумани, Беруний-3, “Е” блок, 14-уйда истиқомат қилади, айблов хулосаси нусхасини ўз вақтида олган, эҳтиёт чораси гаров қўлланган,
Ўзбекистон Республикаси ЖКнинг 276-моддаси 2-қисми “а” банди билан айбланган.

Суд, судланувчи ва гувоҳларнинг кўрсатувларини эшитиб, дастлабки тергов жараёнида тўпланган далилларни кўздан кечириб, суд мажлисида аниқланган ҳолатларни муҳокама қилиб, тарафларнинг музокарасини, судланувчининг ҳимоя ва охирги сўзларини тинглаб, қуйидагиларни

А Н И Қ Л А Д И :

Ш.Эшниязов 2020 йил 05 февраль куни Тошкент вилояти Зангиота тумани “Назарбек” блок пост ёнида, дастлабки тергов давомида шахсини аниқлаш имкони бўлмаган “Бобур” исмли номаълум шахс билан учрашиб, ўзининг шахсий истеъмоли учун ундан ҳар бир донаси 10.000 сўмдан бўлган жами 100.000 сўмга 10 дона “Трамадол-ланахер” таблеткаларини сотиб олиб, ўзида сақлаб келган.
2020 йил 07 февраль куни соат тахминан 20:50 ларда, Сирғали тумани “Янги Сирғали” ЙПХ блок постида Ш.Эшниязовнинг бошқарувидаги давлат рақами 01 А 219 QА бўлган, “Sрагк” русумли автоулов тўхтатилиб, ҳолислар иштирокида текширилганда, автомашинанинг олд ўриндиқлари орасидан Ш.Эшниязовга тегишли бўлган 4 дона салфеткага ўралган “Трамадол-ланнахер” ёзувли олти дона таблетка борлиги аниқланиб, ҳужжатлаштирилиб олинган.
Ўзбекистон Республикаси ИИВнинг Эксперт криминалистика бош марказининг 08.02.2020 йилдаги кимёвий экспертизасининг №206-сонли хулосасига кўра, 4 дона оқ рангли айлана шаклидаги умумий вазни 0,61 граммни ташкил этган таблеткаларнинг таркибида “Трамадол” моддаси мавжудлиги аниқланган.
Суд мажлисида судланувчи Ш.Эшниязов айбига тўлиқ иқрорлигини билдириб, яъни у 2020 йил 07 февраль куни соат тахминан 20:50да бошқарувидаги давлат рақами 01 А 219 QА бўлган “Спарк” русумли автомашинасида “Янги Сирғали” текширув блок постидан ўтаётган вақтида, ИИО ходимлари уни бошқарувида бўлган автомашинасини назорат тартибида тўхтатиб, холислар иштирокида уни ва автомашина салонини кўздан кечиришгани, шу вақтида, унга тегишли автомашина ҳайдовчи ўриндиғининг ён томонига қўйилган 4 дона салфеткага ўралган трамадол-ланнахер таблеткасини топиб олишганлигини, уни қаердан ва нима мақсадда олганлигини сўраган вақтларида, уларга ушбу трамадол-ланнахер таблеткаси эканлигини, уни 2020 йил 05 февраль куни “Назарбек” блок постида “Бобур” исмли шахсдан, ўзининг истеъмоли учун 10 дона 100.000 сўмга сотиб олганлигини айтганлигини, шу кунинг ўзида ушбу таблеткаларнинг 3 донасини истеъмол қилганини, эртаси куни ҳам 3 донаси истеъмол қилганлигини, ўзида қолган 4 дона таблеткани ёнида сақлаб юрганлигини, шу билан ИИО ходимлари ундан олинган 4 дона трамадол-ланнахер таблеткаларини холислар иштирокида ундан расмийлаштириб олишгани, қилмишидан чин кўнгилдан пушаймонлигини, қарамоғида уч нафар вояга етмаган гўдак фарзандлари борлигини, оилада ягона боқувчилигини, оиласини киракашлик қилиб боқишини, ҳозирда уйсиз қолиб кетиб ижарада яшаб юрганлигини билдириб, суддан унга енгилроқ жазо тайинлашни сўради.
Дастлабки тергов даврида гувоҳ тариқасида сўроқ қилинган С.Бобохонов, яъни 2020 йил 07 февраль куни соат 20-50 да Сирғали тумани Янги Сирғали блок постидан ўтиб кетаётган вақтида ИИО ходимлари шу ерда ундан бир ишда холис сифатида иштирок этиб беришини сўрашганлигини, у рози бўлгани ва ундан ташқари яна бир фуқаро холис сифатида иштирок этгани, шу ерда ИИО ходимлари давлат рақами 01 А 219 QА бўлган “Спарк” русумли автомашинани назорат тартибида тўхтатиб, ушбу автомашина ҳайдовчисидан ўзини таништиришлигини ва шахсини тасдиқловчи ҳужжатларини тақдим қилишини сўрашганида, ушбу шахс ўзини Ш.Эшниязов деб таништиргани, шундан кейин, уларнинг иштирокида унинг автомашинасини кўздан кечиришганида ҳайдовчи ўриндиғининг ён томонидан салфеткага ўралган 4 дона таблетка борлиги аниқланганлигини, шундан сўнг фуқаро Ш.Эшниязов бу таблеткаларни қандай таблетка эканлигини, кимга тегишли эканлиги ва қаердан олганлиги ҳақида сўралганда фуқаро Ш.Эшниязов бу таблетка трамадол-ланнахер таблеткаси эканлигини, ушбу моддани ўзини истеьмоли учун “Бобур” исмли йигитдаг сотиб олганлигини айтганлигини, сўнг уларнинг иштирокида керакли ҳужжатларни расмийлаштириб, фуқаро Ш.Эшниязовдан трамадол-ланнахер таблеткаси далилий-ашё сифатида тўлиқ расмийлаштириб олинганлигини маьлум қилган.
Суд, судланувчи ва гувоҳларнинг кўрсатувларини эшитиб, иш ҳужжатларини ўрганиб чиқиб, Ш.Эшниязовнинг айби ҳолат юзасидан тўпланган терговолди суриштирув ҳужжатлари, далилий ашёни олиш баённомаси, суд кимёвий экспертизанинг хулосаси, нарсани ашёвий далил деб эътироф этиш тўғрисидаги қарор ҳамда жиноят ишида тўпланган бошқа далиллар мажмуи билан тўлиқ ўз тасдиғини топган.
Суд, судланувчи Ш.Эшниязовнинг жиноий ҳаракатларига ҳуқуқий баҳо бериб, дастлабки тергов органи томонидан кўп миқдордаги гиёҳвандлик воситалари ёки психотроп моддаларини ўтказиш мақсадини кўзламай, қонунга хилоф равишда сақлаш аломатлари бўйича Ўзбекистон Республикаси ЖКнинг 276-моддаси 2-қисми “а” банди билан тўғри малакаланган деб ҳисоблайди.
Ўзбекистон Республикаси Олий суди Пленумининг 2006 йил 
3 февраль кунги “Судлар томонидан жиноят учун жазо тайинлаш амалиёти тўғрисида”ги 1-сонли (Пленумнинг 2014 йил 23 майдаги 8-сонли Қарорига асосан киритилган қўшимча ва ўзгартиришлар билан) Қарорнинг 
3-бандига кўра, Жиноят Кодексининг 8,54-моддалари мазмунига кўра, жазо адолатли бўлиши-ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак. Жиноятнинг ижтимоий хавфлилик хусусияти тажовуз объекти (инсон ҳаёти ва соғлиғи, мулк, жамоат хавфсизлиги ва ҳ.к.), айб шакли, жиноий қилмишнинг қонунда қайси тоифага (ЖК 15-моддаси) киритилганлиги билан белгиланиши тўғрисида раҳбарий кўрсатувлар берилган.
Суд, юқоридаги раҳбарий кўрсатмага амал қилиб, судланувчи Ш.Эшниязовга жазо тури ва миқдорини тайинлашда, айбига тўлиқ иқрор бўлиб, қилмишидан чин кўнгилдан пушаймонлигини, оилавий шароити, оиласининг ягона боқувчиси эканлиги, қарамоғида уч нафар вояга етмаган гўдак фарзандлари борлигини, содир этилган жиноятнинг ижтимоий хавфлилик даражасини инобатга олиб, уни жамиятдан ажратмаган ҳолда қайда тарбиялаш мумкин деган фикрга келиб, модда санкциясида назарда тутилган озодликни чеклаш жазосини жиноят ишлари бўйича Тошкент шаҳар, Чилонзор туман судининг 2018 йил 7 декабрдаги ҳукми билан тайинланган жазонинг ўталмаган қисмини ЖКнинг 60-моддаси тартибида қисман қўшган ҳолда озодликни чеклаш жазоси тайинлашни лозим деб топади.
Шу билан бирга, суд 2020 йил 21 февраль кундаги № 163 сонли наркология экспертизаси хулосасига кўра Ш.Эшниязовга нисбатан ЖКнинг 96-моддасига асосан яшаш жойида гиёҳвандликдан мажбурий тартибда даволаш чораларини қўллашни лозим топади.
Суд, далилий ашё тариқасида олинган, Ўзбекистон Республикаси ДХХ МТ ва ХТБга топширилган 4 дона “Трамадол ланнахер” дори таблеткаларини йўқ қилишни лозим деб ҳисоблайди.
Ўзбекистон Республикаси ЖПКнинг 454, 457, 460, 463, 465, 468, 471, 473-моддаларига амал қилиб, суд

Ҳ У К М     Қ И Л Д И :

Эшниязов Шохрух Бердиярович (Eshniyazov Shoxrux Berdiyarovich), Ўзбекистон Республикаси ЖКнинг 276-моддаси 2-қисми “а” бандида назарда тутилган жиноятни содир этганликда айбли деб топилсин.
Ш.Эшниязовга Ўзбекистон Республикаси ЖКнинг 276-моддаси 2-қисми “а” банди билан 3 (уч) йил озодликни чеклаш жазоси тайинлансин.
  Ўзбекистон Республикаси ЖКнинг 60-моддасига асосан муқаддам жиноят ишлари бўйича Тошкент шаҳар Чилонзор туман судининг 2018 йил 7 декабрь кунги ҳукми билан тайинланган жазонинг ўталмай қолган қисмини қисман қўшиш йўли билан Ш.Эшниязовга 4 (тўрт) йил муддатга озодликни чеклаш жазоси тайинлансин.
  Ш.Эшниязовга озодликни чеклаш жазосини Тошкент шаҳар, Олмазор тумани, Беруний-3, “Е” блок, 14-уйда соат 21:00 дан 07:00га қадар ўташ белгилансин.
 Жазо муддати маҳкум ҳисобга қўйилган кундан бошлаб ҳисоблансин.
 Жазони ижросини назорат қилиш Тошкент шаҳар Олмазор тумани тумани ИИО ФМБ зиммасига юклатилсин.
 Ш.Эшниязовнинг зиммасига ҳукм қонуний кучга киргандан сўнг, маҳкумни назорат қилувчи органнинг розилигисиз яшаш ва иш жойини ўзгартирмаслик, Ўзбекистон Республикаси ҳудудидан ташқарига чиқмаслик, муайян жойлар – кафе, бар, спиртли ичимликлари ичиш жойларига бормаслик, гиёҳвандлик моддалари ва психотроп моддаларини истеъмол қилмаслик, оммавий ва бошқа тадбирлар ўтказишда иштирок этмаслик каби тақиқлари юклатилсин.
 Ш.Эшниязовга Ўзбекистон Республикаси ЖКнинг 481-моддаси 
5 ва 6-қисмлари талаблари тушунтирилсин.
 Ҳукм қонуний кучга киргач гаров тариқасида қабул қилинган ва Тошкент шаҳар ИИББ Молия-иқтисод бўлими депозит ҳисоб рақамига топширилган 10.000.000 сўм гаров пуллари гаровга қўювчи Гуломова Латофат Абдуқахоровнага қайтариб берилсин.
    Ўзбекистон Республикаси ЖКнинг 96-моддасига асосан, Ш.Эшниязовга яшаш жойида гиёҳвандликдан мажбурий тартибда даволаш чораси қўлланилсин.
Ҳукм қонуний кучга киргач жиноят иши бўйича далилий ашё тариқасида олиниб, сақлаш учун Ўзбекистон Республикаси ДХХ МТ ва ХТБга топширилган 4 дона “Трамадол ланнахер” дори таблеткалари тегишли тартибда йўқ қилинсин.
Ҳукмдан норози тарафлар ҳукм эълон қилинган кундан бошлаб, судланувчи ҳукм нусхасини олган кундан бошлаб, ўн сутка ичида жиноят ишлари бўйича Тошкент шаҳар судининг апелляция инстанциясига, ҳукм қонуний кучга киргандан сўнг эса жиноят ишлари бўйича Тошкент шаҳар судининг кассация инстанцияси судлов ҳайъатига шикоят бериши ёки протест билдиришга ҳақлидирлар.

Раислик қилувчи:		имзо			Ш.Ш.Бакаев

